
Talba

MINUTI
THE CHAIRMAN (Onor. Edwin Vassallo):  Il-Minuti tal-aħħar laqgħa m’iniex se napprovahom peress li dawn huma tal-laqgħa li fiha konna tkellimna fuq l-IVF u allura naħseb li jkun aktar prudenti li napprovawhom meta nerġgħu niltaqgħu biex inkomplu niddiskutu l-istess suġġett ħalli jkollna n-nies interessati madwarna.

Diskussjoni biex jiġi approvat is-Seba’ Rapport tal-Kumitat dwar l-Affarijiet soċjali intitolat “il-Familja u l-Anzjani” -  Kontinwazzjoni.

(Ikompli minn Laqgħa 96 tal-1 ta’ Frar 2011)

THE CHAIRMAN:  Sinjuri erġajna ltqajna lllum sabiex inkomplu niddiskutu u napprovaw ir-rapport li ħejjejna fuq il-familja u l-anzjani.  Fil-fatt diġa’ konna ressaqna l-ewwel draft ta’ dan ir-rapport u mbagħad indunajna li jkun aħjar li kieku kellna nagħtuh xejra differenti.  Għaldaqstant Miss Eleanor Scerri, ir-research analyst tagħna u jien iltqajna kemm-il darba sabiex nifformolaw dan ir-rapport li qiegħed inpoġġi quddiemkom.  Xtaqt ngħid kelma qabel nibdew naqraw dan ir-rapport.  Kif se taraw aħna ħallejna ħafna mit-transcript tal-laqgħat li kellna fuq is-suġġett u dan għamilnih biex ikollna l-informazzjoni li ngħatat lilna kif inhi.  Mela ħalli nibda naqra u mmorru mill-ewwel għall-introduzzjoni.
“Il-Kumitat Permanenti dwar l-Affarijiet Soċjali XE "Kumitat dwar l-Affarijiet Soċjali"  tal-Kamra tar-Rappreżentanti huwa magħmul minn seba’ Membri li ġejjin miż-żewġ naħat tal-Kamra.”.  

Naħseb li fuq dan naqblu lkoll kemm aħna.  Inkompli; 

“1.2. Laqgħat
 Il-Kumitat dwar l-Affarijiet Soċjali ltaqa’ darbtejn sabiex jiddiskuti s-sinifikat tal-anzjani fil-familja, partikolarment b’relazzjoni mat-tibdil li għaddejja minnu l-familja.  
Il-Kumitat iltaqa’ l-ewwel darba fuq dan is-suġġett f’Jannar 2009, u wkoll f’Mejju 2010 fejn id-Deputati semgħu membri mill-Kunsill Nazzjonali tal-Anzjani jiddiskutu l-esperjenzi tal-anzjani relatati mad-diffikultajiet li jiltaqgħu magħhom fil-ħajja ta’ kuljum.  
Il-membri tal-Kunsill Nazzjonali tal-Anzjani li dehru quddiem il-Kumitat biex jagħtu preżentazzjoni fuq is-suġġett kienu:...” 
Imbagħad għandna l-lista tan-nies li kienu preżenti.  Inkompli; 
 “1.3.  Skop tal-laqgħat - L-għarfien tar-realtà li fiha qegħdin jgħixu l-anzjani fis-soċjetà Maltija u Għawdxija  
L-għan tal-Kumitat dwar l-Affarijiet Soċjali f’dawn il-laqgħat kien li jiddiskuti u jifhem aħjar....” 

Dan li se naqra issa ġie meħud mit-transcripts tal-laqgħat; 

““......is-sinifikat tal-anzjan fil-familja, ir-relazzjoni mal-familja u x’inhi l-problema tal-anzjan vis-à-vis meta ż-żwieġ ifalli.  Din il-laqgħa tal-lum għalina hija forma ta’ riċerka.  Meta żweġijiet ifallu, fir-realtà tas-soċjetà kif qiegħda tgħix illum, x’inhu l-istanding tal-anzjan illum sija jekk hu raġel u sija jekk hi mara?  It-trends tal-lum kemm jekk magħrufa bħala moderni, kif ukoll jekk magħrufa bħala attwali rridu naraw kif qegħdin jinfluwenzaw il-ħajja tal-anzjani?  U x’tipprevedu li se tkun is-sitwazzjoni tal-anzjani fil-ġejjieni?  X’taħsbu intom?  
....Ilum se niddiskutu r-relazzjoni bejn il-familja u l-anzjani.  Aħna konna qegħdin niddiskutu l-familji vis-à-vis il-problemi soċjali fejn jista’ jkollok it-tkissir tal-familja u allura qegħdin nipprovaw f’dawn id-diversi laqgħat nieħdu ħjiel dwar xi ħsara qed tiġrilha l-familja tagħna meta ż-żwieġ ifalli.  Is-soċjetà tagħna qiegħda tissaħħaħ jew qiegħda tiġi mdgħajfa?  X’inhuma l-effetti ta’ dan kollu fuq is-soċjetà tagħna?  
Illum qegħdin inħarsu lejn l-aspett tas-soċjetà ftit ridott għall-anzjani.  X’qed iseħħ fis-soċjetà u llum kif qed tisvolġi l-ħajja għall-anzjani tagħna?”  
Dan kien parti mid-diskors li ntqal fl-introduzzjoni għal dawn il-laqgħat qabel ma l-membri tal-Kunsill Nazzjonali tal-Anzjani għamlu l-preżentazzjoni tagħhom.”  
Mela biex niddiskrivu l-iskop tal-laqgħat ikkwotajna diversi siltiet li jiddiskrivu x’intqal waqt il-laqgħa u allura jidħlu taħt informazzjoni relatata mal-iskop tal-laqgħa.  
Imbagħad bnejna dan ir-rapport b’dan il-metodu, jiġifieri x’ħin niġu għaċ-chapter li jmiss, u ċioè l-1.4 se nkomplu bl-istess mod. 

“1.4 Xejriet demografiċi tal-familja f’Malta 

“Sabiex wieħed jifhem aħjar u japprezza aktar il-qagħda u l-bżonnijiet tal-anzjani f’Malta, wieħed irid jagħti ħarsa lejn is-sitwazzjoni demografika tal-pajjiż.  Dan għamlitu s-Sinj. Helen Borg Bonnici fil-bidu tal-preżentazzjoni tagħha.”  
Issa xtaqt nagħmel nota żgħira.  Aħna konna ħadna speċi ta’ deċiżjoni li meta jkun qed jitkellem xi ħadd mill-membri ismu ma jitpoġġix fir-rapport.  Wisq probabbli l-ewwel biċċa li kkwotajt setgħet kienet dak li kont qed nipprova nistieden lill-anzjani jitkellmu dwaru u allura m’hemmx il-quote ta’ min qalha.  Imma mbagħad meta qiegħda titkellem is-Sinjura Borg Bonnici qegħdin ngħidu min hi.  Issa jekk tridu nistgħu nħassruha minn hemmhekk.  Ma ġara xejn arawha ftit u jekk dak inħassruha.  (Interruzzjonijiet)
ONOR. JUSTYNE CARUANA:  Imma anke page 7.
THE CHAIRMAN:  Iva u għalhekk qiegħda l-correction.
ONOR. JUSTYNE CARUANA:  Għax inkella tiġi akkużat bi żbilanċ.

THE CHAIRMAN:  Araw dik il-biċċa ħalli tgħiduli x’nistgħu nagħmlu.  Issa hemmhekk fejn is-Sinjura Borg Bonnici qiegħda tgħid li l-istedina li huma bħala Kunsill Nazzjonali tal-Anzjani eċċ hija parti mit-transcript tal-laqgħha.  X’taħsbu triduni naqraha kollha jew le?  (Interruzzjonijiet)  Le, issa l-introduzzjoni taċ-Chairman ma tagħmilx sens.  Ma naħsibx li qiegħda sewwa l-introduzzjoni taċ-Chairman għaliex hawnhekk tkellmet is-Sinjura Borg Bonnici u mhux jien.  Mela din irridu nikkoreġuha ftit għax mhijiex l-introduzzjoni taċ-Chairman.  Fil-footprint (4) irridu ngħidu li qiegħda titkellem is-Sinjura Borg Bonnici. 
ONOR. JUSTYNE CARUANA:  Dan il-paragrafu jibda hekk; “Mr Chairman, minn…”
THE CHAIRMAN:  Imma mhux jien qed nitkellem.  Hawnhekk qed jingħad li din hija l-introduzzjoni taċ-Chairman imma mhux jien kont qed nitkellem.  Mela dik il-foot note trid tinqata’.  (Interruzzjonijiet)  Mela ħalli nkompli naqra dak li kienet qalet is-Sinjura Borg Bonnici;  

“L-istedina li aħna, bħala Kunsill Nazzjonali tal-Anzjani, niġu f’din il-Kamra biex nagħtu relazzjoni dwar il-familja u l-anzjani ma kenitx ħaġa mistennija minna, iżda ladarba saritilna ħassejna li għandna naċċettawha.  Mhuwiex il-ħsieb tagħna li nagħmlu xi preżentazzjoni akkademika, iżda x-xewqa tagħna hi li nagħtu stampa realistika dwar l-anzjani fil-familja f’pajjiżna.  

Qabel xejn tajjeb li wieħed iżomm quddiem għajnejh li sal-aħħar ta’ Diċembru 2007, skont id-Demografic Review ippubblikat is-sena l-oħra, minn popolazzjoni ta’ 410,290 ruħ, dawk li kellhom passaport Malti kienu b’kollox 394,830.  U huwa fuq din il-figura tal-aħħar li aħna se nikkonsidraw il-popolazzjoni Maltija u Għawdxija.  Minn dawn it-394,830 kien hemm 81,378 persuna ta’ ‘l fuq minn 60 sena....”
ONOR. FREDERICK AZZOPARDI:  Ma naħsibx li kulħadd għandu passaport!  
ONOR. JUSTYNE CARUANA:  Minn popolazzjoni ta’ 410,290 hemm 394,830 li għandhom passaport.  
ONOR. CARMELO ABELA:  Jien nissuġġerixxi, kif qed tgħid inti Sur President, li aħna hawnhekk nikkwotaw dak li qalet is-Sinjura Borg Bonnici.  Issa jekk qalet xi ħaġa żbaljata, aħna qed nikkwotaw bl-iżball b’kollox.  Imma naħseb li għal fini ta’ rapport, għandha tkun iċċarata u se mai dik il-parti fejn qed tikkwota l-figuri ma tkunx quote tagħha imma tkun xi ħaġa li hija xjentifikament maħruġa mill-Uffiċċju Nazzjonali tal-Istatistika.  

THE CHAIRMAN:  Tajjeb.  Mela ejjew nagħmlu double checking mal-NSO ħalli jgħidulna jekk id-demographic review huwiex tajjeb jew le.

ONOR. JUSTYNE CARUANA:  Il-kwestjoni hi li b’xi mod jew ieħor qed jiġu kkwotati dawn ir-rapporti, li fiha nnifisha hija xi ħaġa tajba.  Issa ladarba dawn qed jiġu kkwotati importanti li nagħtu l-informazzjoni korretta.  Jekk is-Sinjura Borg Bonnici qed tgħid dawn l-affarijiet, nissuġġerixxu li on the side jkun hemm il-figuri korretti li aħna bħala Kumitat inkunu ċċekkjajna.  Ħalli mbagħad jekk jiġi kkwotat ir-rapport, ngħidu isma’ dawk il-figuri huma tagħha u dawn huma tagħna.

THE CHAIRMAN:  Jien se nagħti dan ir-rapport lill-NSO.  Hawnhekk is-Sinjura Bonnici kienet qed tgħid minn fejn kienet qiegħda tikkwota u allura min-naħa tal-NSO, li hija awtorità nazzjonali, ikunu jistgħu jiċċekkjaw u aħna, f’footprint oħra nkunu nistgħu ngħidu li dik l-istatistika ġiet iċċekkjata u approvata jew ivverifikata mill-NSO.  B’hekk ħadd ma jkollu dubju fuq dawk il-figuri. 
ONOR. JUSTYNE CARUANA:  Issa to be fair din il-laqgħa saret fl-2009 u hi qiegħda tirrifieri għall-figuri tal-2008.  Ilum qegħdin fl-2011 u allura żgur li laħaq ħareġ ir-rapport tal-2010.  Mela għall-fini ta’ verifika rridu nagħmlu ta’ dik is-sena, jiġifieri tal-2009 u tal-2008 kif ukoll tal-2010. 
THE CHAIRMAN:  Mela issa ngħid lill-NSO sabiex jagħtuna statistika u ndaħħluha hawnhekk.  
ONOR. JUSTYNE CARUANA:  Hi qed tirriferi għall-2008 għax il-laqgħa saret fl-2009 u hi qed tgħid tas-sena l-oħra.

THE CHAIRMAN:  Mela ejjew naqblu fuq il-ġist ta’ din il-biċċa.  Aħna qegħdin naqblu li fejn għandna din l-istatistika f’dan iċ-chapter partikolari ngħadduha lill-NSO.  Issa triduni nkompli naqraha jew imbagħad nerġgħu narawha meta tiġi l-verifika kollha min-naħa tal-NSO?  Mela ħalli nkompli naqra;
“Dawn jammontaw għal kważi 20% tal-popolazzjoni, jiġifieri wieħed minn kull ħamsa.  Huwa proprju għalhekk li l-anzjani jħossu li għandu jkollhom l-għarfien li jistħoqqilhom fis-soċjetà barra mill-fatt li permezz tal-għaqal u l-istinkar tagħhom, pajjiżna rnexxielu jakkwista u jibni dak li għandu llum.  
Li llum l-anzjani qegħdin jgħixu iżjed, jafu kulħadd.  Il-life expectancy fl-2007 kienet ta’ 77.2 sena għall-irġiel u 81.8 sena għan-nisa.  Mill-anzjani ta’ 60 sena u ‘l fuq li jammontaw għal 81,378 hemm biss 3,484 li huma istituzzjonalizzati.  Fid-djar tal-anzjani tal-gvern hemm 759 residenti, fid-djar tal-anzjani tal-knisja hemm 768 residenti u fid-djar tal-anzjani privati hemm 707 residenti, total ta’ 2,234 anzjan.  Fir-Residenza San Vincenz de Paule u l-annexe li hemm fl-Isptar Monte Carmeli hemm 1,250, u din il-figura ma tinkludix residenti ta’ taħt is-60 sena għax hemm madwar 69 li huma taħt is-60 sena li qegħdin hemm għal xi raġuni jew oħra.  B’kollox allura hemm total ta’ 3,484.  
Dan ifisser li 1% biss mill-anzjani ta’ pajjiżna mhumiex qegħdin jgħixu ġo darhom.  Dawn huma l-fatti li wieħed tajjeb li jżomm quddiem għajnejh.  Ifisser ukoll li meta tnaqqas il-figura ta’ 3,484 mill-81,378 issib li hawn popolazzjoni ta’ 77,894 ruħ ta’ ‘l fuq minn 60 sena li jgħixu f’darhom fil-komunità.  Il-firxa tal-etajiet ta’ dawn l-anzjani hija ta’ bejn is-60 u ‘l fuq minn 90 sena.  Irrid ngħid ukoll li n-numru ta’ dawk li għalqu d-90 sena qiegħed jikber.  Bħala eżempju nixtieq nuri l-obituaries ta’ The Times tat-23 ta’ Jannar 2009.  Kien hemm ħames obituaries li erbgħa minnhom għexu sa età venerabbli.  L-ewwel waħda kienet mara ta’ 90 sena, it-tieni waħda kienet mara ta’ 89 sena, it-tielet wieħed kien raġel ta’ 94 sena, ir-raba’ waħda kienet mara ta’ 92 sena u l-iżgħar fosthom kienet mara ta’ 72 sena.  Ovvjament, m’għandniex xi ngħidu li kif jgħid il-Malti, anke l-ħrief imutu qabel in-ngħaġ.”.  

ONOR. CARMELO ABELA:  Hawnhekk qegħdin nieħdu span ta’ bejn 60 u ‘l fuq minn 90 sena, issa jiena naf li l-NSO toħroġ pubblikazzjonijiet li jkunu skond is-snin.  Qed ngħid hekk għax mod li qed titkellem fuq anzjani li għandhom 60, 65 jew 70 sena u mod ieħor jekk qed titkellem fuq anzjani li għandhom ‘il fuq minn 80 sena u aktar.  Tajjeb li x’imkien f’dan ir-rapport - issa jekk tidħolx bħala annexe jew le huwa immaterjali at this point - ikollna kemm hemm anzjani ta’ 60, 61, 62 sena għax naf li l-NSO għandha din l-istatistika.  Hawnhekk qed ngħidu li minn 60 sa 90 sena għandek 81,000 anzjan.... 

THE CHAIRMAN:  In-numri huma importanti u f’rapport fuq l-anzjani n-numri jibqgħu importanti ħafna.  U għalhekk nemmen li jkun tajjeb li nġibu l-istatistika mingħand l-NSO biex nikkumplimentaw dak li kienet qiegħda tgħid is-Sinjura Borg Bonnici.  Din nistgħu ndaħħluha bħala annexe wara dak li qaltilna s-Sinjura Borg Bonnici. 
ONOR. JUSTYNE CARUANA:  Ir-rapporti tagħna qegħdin jintużaw għall- assignments fl-Università u anke għal teżijiet.  Għalhekk huwa importanti li jkollna l-informazzjoni korretta.  
THE CHAIRMAN:  Naqbel.

ONOR. ANTHONY ZAMMIT:  Irridu nagħtu kas ukoll tal-fatt li l-età tal-irtirar hija ta’ 65 sena.  Minn mindu se tibda tgħidlu anzjan allura?  Se nibdew ngħidulu anzjan ta’ 61 sena jew ta’ 65 sena?  And how are we going to categorise the young old and the old old?  Fuq din jistgħu jiġu bbażati ħafna affarijiet ‘il quddiem. 
THE CHAIRMAN:  Mela we take note biex x’ħin jiġu l-kummenti tal-membri, jekk ħsieb bħal dan irridu nżiduh f’dak il-kuntest, qegħdin fil-ħin biex inżiduh. 
ONOR. CARMELO ABELA:  Nixtieq inkompli fuq dak li qed jgħid l-Onor. Zammit għax hemm l-istess problema fejn jidħlu ż-żgħażagħ.  Fil-fatt hemm pajjiżi li jgħidulek żagħżugħ sa 25 sena, hemm pajjiżi oħra jgħidulek sa 30 sena u pajjiżi oħra li jikkonsidraw iż-żgħażagħ sa 35 sena.  Fl-EU ma jidhirlix li hemm età li tgħodd għall-pajjiżi membri tal-Unjoni Ewropea kollha.  Ma nafx jekk fil-qasam tal-anzjani hemmx l-istess ħaġa.  Pereżempju, ir-retirement age fl-Unjoni Ewropea - biex nibqgħu fuq l-Unjoni Ewropea - qiegħda togħla ‘l fuq.  Saħansitra għandek pajjiżi li qed jissuġġerixxu li din titla’ għal 68 jew 70 sena!  

ONOR. JUSTYNE CARUANA:  Fil-fatt hawnhekk il-premessa li qed tagħmel fuq ir-retirement age....
THE CHAIRMAN:  Ejja nifhmu l-ispirtu tal-messaġġ tal-Kunsill Nazzjonali tal-Anzjani.

ONOR. ANTHONY ZAMMIT:  Fit-2008 kienu għadhom ma daħlux l-extension tar-retirement age. 

ONOR. CARMELO ABELA:  Imma li qed tgħid inti Sur President, huwa dak li qed jgħidu huma.  Aħna fedelment irridu nirrapportaw dak li qalu huma.  Imma qegħdin joħorġu punti li fl-opinjni tiegħi jkun tajjeb li nagħtu kashom.  Għaliex?  Mela semmejt l-età li jkollna annexe tagħha u li din hija available mill-NSO.  Il-punt li semma l-Onor. Zammit huwa validissimu għax anke nistgħu nagħmlu suġġeriment lill-Gvern li pereżempju, 60 sena qed narawha baxxa wisq sabiex insejħulha persuna anzjana, u allura ladarba għoliet l-età tal-pensjoni tista’ togħla wkoll din id-diskrezzjoni.  Tista’ ma tfisser xejn imma għada pitgħada tista’ tiġi tfisser.  Allura jista’ jkun li jekk aħna forsi naraw a comparison - jekk inhu possibbli - ta’ x’jiġri fil-livell tal-Unjoni Ewropea f’dawn id-definizzjonijiet u etajiet, jekk naraw li forsi hemm ċerta trend fl-Unjoni Ewropea, aħna nistgħu nsegwu dik it-trend jew inkella ngħidu li rridu nibqgħu kif aħna.  
ONOR. ANTHONY ZAMMIT:  Din se taffettwa wkoll il-mentalità tas-soċjetà.  Dak li jkun, peress li jaf li l-età tal-irtirar hija ta’ 61 sena, mela jgħidlek li hu se jipprova jiġi boarded out qabel jew inkella jispiċċa qabel.  Issa jekk fis-soċjetà tagħna se tiddaħħal il-mentalità li r-retirement age hija ta’ 65 sena, awtomatikament is-soċjetà se taċċetta dak il-fatt u allura dak li jkun mhux se jipprova joħroġ sena qabel jew inkella se jkollu joħroġ ta’ 63 u mhux ta’ 58 sena.  

ONOR. CARMELO ABELA:  Din taffettwa wkoll lill-employers.  Pereżempju, aħna ngħidu li 40 jew 45 sena huwa kbir imma ta’ dik l-età għad fadallek 20 jew 25 sena oħra xogħol. 
THE CHAIRMAN:  Ħadt nota ta’ dawn iż-żewġ punti li semmejtu.  Issa se nkompli naqra;

 “Mr Chairman, minn 77,894 anzjani li jgħixu fil-komunità hemm dawk il-koppji li jgħixu waħedhom għax uliedhom ikunu żżewġu u ħarġu mid-dar paterna u oħrajn romlu u sabu ruħhom assolutament waħedhom fid-dar.  Il-maġġoranza ta’ din il-katerogija huma nisa anzjani.  Spiċċa ż-żmien tal-extended families li konna nafu bihom aħna madwar 60 u 70 sena ilu.  Illum il-koppji li jiżżewġu, kollha jfittxu li jakkwistaw id-dar tagħhom u n-nanniet jibqgħu jgħixu waħedhom wara li jkunu rabbew familji ta’ xi erbgħa, ħamsa, sitt itfal jew iżjed.  Naturalment, għan-nanniet ikun sodisfazzjon kbir li jkunu rabbew lill-uliedhom imbagħad jarawhom jippustjaw ruħhom wara li jiżżewġu.  F’din il-fażi tal-ħajja tagħhom, il-koppji anzjani suppost li joqogħdu ftit bi kwiethom ġo darhom u jgawdu s-serħan u l-paċi li jixirqilhom.  Iżda veru jiġri dan meta jsiru nanniet?  Aħna b’nanniet irridu ngħidu anzjani.”  
ONOR. JUSTYNE CARUANA:  Mela għamililha “aħna b’nanniet irridu ngħidu anzjani?”, jiġifieri tiġi bħala mistoqsija.   
THE CHAIRMAN:  Ħalli nkompli naqra;  

“1.5  Is-sehem tal-anzjani bħala nanniet li jgħinu fit-trobbija tat-tfal tat-tfal  
Fil-preżentazzjoni li l-esperti taw lill-Kumitat, kien joħroġ ċar li n-nanniet - li f’dan il-kuntest il-Membri tal-Kunsill xtaqu li l-Kumitat iħares lejhom bħala “anzjani” - jiltaqgħu mal-ewwel sfida fl-anzjanità tagħhom meta minflok igawdu s-serħan u l-paċi wara l-ħidma li jkunu wettqu fit-trobbija tal-familja tagħhom, huma jiġu mitluba minn uliedhom biex jgħinuhom fit-trobbija ta’ ulied it-tfal tagħhom.  
Din ir-realtà tkellmet dwarha l-President....”
ONOR. JUSTYNE CARUANA:  Inti trid tgħid li huma jiġu mitluba minn uliedhom biex jgħinuhom fit-trobbija ta’ wliedhom jew tat-tfal tagħhom għax inkella qed taqbeż żewġ ġenerazzjonijiet oħra.

THE CHAIRMAN:  Jew jiġu mitluba minn uliedhom biex jgħinuhom fit-trobbija ta’ uliedhom.  

ONOR. ANTHONY ZAMMIT:  Jew tan-neputijiet.

THE CHAIRMAN:  Ħalli nkompli naqra;

“Din ir-realtà tkellmet dwarha l-President tal-Kunsill Nazzjonali tal-Anzjani meta kompliet titkellem u qalet:

“.....ħafna minna nafu mill-esperjenza li dan mhuwiex il-każ.  Ir-realtà hija verament il-kuntrarju.  Minn kmieni filgħodu ġieli tfal ta’ sena jew sentejn jinġiebu minn ommijiethom qabel ma jmorru jaħdmu u jħalluhom man-nanniet il-ġurnata kollha sakemm jerġgħu lura d-dar mix-xogħol.  Mela n-nanna trid titma’, traqqad, tnaddaf, tlibbes lit-tfal u tilgħab magħhom meta jqumu.  U meta t-tfal jimirdu?  Dan kollu, bla dubju ta’ xejn, in-nanniet jagħmluh bl-akbar għożża u mħabba imma hu żgur ukoll li dan ix-xogħol ta’ kura ta’ dawn it-tfal żgħar jgħejjihom ukoll għax ikunu jħossu li kibru fl-età.

Xi ngħidu mbagħad meta jkunu fdati wkoll bil-kura ta’ neputijiet li bdew imorru l-iskola?  Minn kmieni tarahom jistennew it-trasport għall-iskola mat-tfal, filwaqt li oħrajn iridu joqogħdu jwassluhom sal-iskola kull filgħodu u jerġgħu jmorru għalihom meta jiskulaw.  Mill-iskola, it-tfal jibqgħu sejrin għand in-nanniet għax il-ġenituri jkunu għadhom ma rritornawx lura mix-xogħol u hekk wieħed irid jitma’ lit-tfal, jilgħab magħhom u wara li jistrieħu jibda jgħinhom jagħmlu l-homework u jżommhom okkupati.  

Kif qegħin naraw, illum id-dar ta’ ħafna nanniet tbiddlet fil-veru sens tal-kelma għal child day care centre.  Għal dan ix-xogħol kollu n-nanniet qatt ma jitolbu jew jippretendu xi remunerazzjoni mingħand uliedhom.  Għall-kuntrarju, huma kontinwament idaħħlu jdejhom fil-but biex lin-neputijiet jixtrulhom ħwejjeġ biex jilbsu u ħteġijiet oħra għall-iskola - barra mill-ħelu li ma jonqosx.  Meta jibdew jitfarfru mhux darba u tnejn li jidħlu wkoll biex jixtru xi kompjuter għat-tfal u joffru li jħallsu għal xi lezzjonijiet tal-privat.  In-nanniet iridu jagħmlu dan kollu min-naqra tal-pensjoni billi jċaħħdu mill-ħteġijiet tagħhom biex jgħinu lit-tfal tat-tfal.”
“1.6  In-nanniet huma ta’ sostenn u back-up għall-workforce ta’ pajjiżna  
Punt importanti li l-membri tal-Kunsill Nazzjonali tal-Anzjani ħassew il-ħtieġa li jagħmlu mal-Kumitat Permanenti dwar l-Affarijiet Soċjali tal-Parlament kien dwar ir-realtà li teżisti f’ħafna familji żgħażagħ fejn minħabba l-ħteġijiet tal-ġenituri żgħażagħ, in-nanniet qed jiġu mitluba jkunu ta’ sostenn għal dawn il-koppji.  Dan isir kemm bil-qsim ta’ valuri li n-nanniet jgħaddu lil ulied uliedhom, kif ukoll, bosta drabi b’għajnuniet finanzjarji.  Dan l-argument kien sostnut mill-President tal-Kunsill Nazzjonali tal-Anzjani meta qasmet dawn il-ħsebijiet mal-Kumitat;  
“Għal din l-għajnuna kollha li l-anzjani jagħtu lill-uliedhom u lill-ulied uliedhom, ma jirċievu l-ebda remunerazzjoni mingħand l-Istat.  Il-kontribut prezzjuż tan-nanniet fil-familja ma jikkonsistix biss kif diġa’ rajna billi jieħdu ħsieb neputijiet żgħar sakemm l-omm u l-missier jirritornaw mix-xogħol.  Nafu li n-nanniet huma dawk li bil-kliem u l-eżempju jgħaddu lil ulied uliedhom il-valuri sbieħ li kienu trabbew fihom xi 30, 40 jew 50 sena ilu.  Bħal pereżempju l-valuri tal-għożża u l-ġabra fil-familja minflok il-ġiri u l-isfrattu ta’ ħbiberiji perikolużi, il-ġmiel tal-ħajja u s-sbuħija  tal-ulied minflok il-qirda u l-mewt permezz tal-abort u d-drogi, l-għaqal li wieħed ifaddal xi sold għal meta jkollu bżonn minflok infiq bla rażan ta’ flus mingħajr m’hemm ħtieġa u l-valur tal-edukazzjoni għat-tfal minflok l-injoranza u l-faqar fil-moħħ tal-bniedem.

“1.7  Ir-realtà tal-bidliet li jseħħu fl-anzjanità  
Il-membri tal-Kunsill Nazzjonali tal-Anzjani għamlu enfasi wkoll dwar it-tibdil li jseħħ fil-ħajja tal-anzjani.  Dan it-tibdil joħloq ħteġijiet u diffikultajiet għaliex l-anzjani jibdew iħossu li huma se jidħlu f’fażi ġdida fil-ħajja fejn isiru aktar dipendenti fuq uliedhom u dawk ta’ madwarhom.  Il-kummenti tal-istess kelliema f’isem il-Kunsill Nazzjonali tal-Anzjani wera bl-aktar mod ċar id-diffikultajiet u l-uġiegħ li jġarrbu l-anzjani meta jibdew iħossuhom dipendenti fuq uliedhom u qraba oħra, li tant ikunu ħadmu sabiex jagħtuhom l-aħjar li jkun jistħoqqilhom, u f’ċertu każijiet l-anzjani jsibu l-bibien għall-għajnuna magħluqa.

Il-President tal-Kunsill Nazzjonali tal-Anzjani kompliet tgħid li:

“Ix-xjuħija fi żmienna tista’ tgħid li hija mifruxa fuq medda ta’ 30 sena, jiġifieri mill-età ta’ 60 sa 90 sena u fuqhom.  Wara l-ewwel parti ta’ dawn it-30 sena meta l-anzjan kien għadu tant b’saħħtu u offra servizz mill-aqwa lill-familja tiegħu, ftit ftit dan jibda jersaq għar-raba’ fażi tal-ħajja tiegħu.  Dan jista’ wieħed ixebbħu mal-aħħar kapitlu tal-ħajja tal-anzjan.  Minflok ma jkompli jservi u jieħu ħsieb lil ħaddieħor fil-familja jibda hu stess isir dipendenti u għandu bżonn l-għajnuna.  Naqra naqra jibda jitlef l-awtonomija tiegħu, ikollu bżonn minn jgħinu, isajjarlu u jitimgħu, iżommu nadif, iwensu u jaqdih.  Imbierek l-anzjan li jsib dan l-appoġġ meħtieġ fi ħdan il-familja tiegħu stess.  U dan l-appoġġ ikun mogħti lilu b’sens kbir ta’ imħabba, paċenzja, perseveranza u rispett kif jixraq, mingħajr ebda pretenzjonijiet ta’ ħlas u obbligazzjonijiet oħra.  
Fir-realtà però mhux dejjem jiġri hekk.  Dan nafuh minn dak li nisimgħu bih jew nosservaw jew anke ngħixu.  Il-qalb tal-anzjan tweġġa’ ħafna meta jintebaħ li għal uliedu hu sar ta’ piż li kultant mhux dejjem ikunu disposti li jerfgħu minħabba sagrifiċċju personali u familjarji.  Tisma’ b’familji fejn isiru arranġamenti fost l-aħwa dwar meta jmisshom imorru jorqdu mal-anzjan.  F’każi oħra, l-anzjan imur hu għand uliedu, skond għand min ikun imissu.  F’każi estremi l-anzjan ġieli jkollu jħalli daru għal kollox għax uliedu jaqblu li hemm bżonn jintbagħat ġo home.  Xi jkun iħoss dak il-ħin l-anzjan li jkun għadu jgawdi moħħ luċidu u jkun fil-pożizzjoni li jsegwi dak kollu li qed jingħad u jiġri fil-familji?  Tista’ sseħħ xi forma ta’ vjolenza jew xi theddid fuq xi wieħed mill-aħwa li joffri li jieħu lill-missier jew lill-omm miegħu fid-dar?  Iva, dan ġieli ġara wkoll f’każi meta l-intenzjoni ma kenitx waħda ġenwiena u retta.  Ġieli smajna b’testmenti sfurzati biex ikun hemm akkwisti nġusti fuq membri oħra tal-istess familja.”  

“1.8  It-tbatija u l-uġiegħ tal-anzjani fis-soċjetà tagħna
F’ċertu każijiet l-anzjanità tfisser tbatija u uġiegħ, speċjalment meta l-anzjani jibdew jiffaċċjaw sitwazzjonijiet ta’ solitudni, każijiet fejn l-anzjani jispiċċaw jiffaċċjaw iżolament u jħossuhom imwarrba mis-soċjetà.  Dan hu mument ta’ sfida partikolari għall-anzjani tagħna.  Sfida li magħha ġġib uġiegħ u tbatija akbar.

Kif qalet il-President tal-Kunsill Nazzjonali tal-Anzjani:

“....mhux l-anzjani kollha għandhom uliedhom li jistgħu jgħinuhom.  Hemm min uliedu jinsabu ‘l bogħod minn Malta u oħrajn li m’għandhomx ulied.  Dawn ikunu xjieħu bħala koppja flimkien waħedhom sakemm il-mewt tħalli lil tal-aħħar armel.  Hawn iżjed nisa romol jgħixu waħedhom minn irġiel.  Dan hu fattur demografiku kif rajna diġa’ f’din il-preżentazzjoni.  
Ħafna minn dawn l-anzjani li jgħixu waħedhom jibqgħu jistinkaw li jgħixu f’darhom u jagħżlu li ma jmorrux f’dar tal-anzjani biex ikunu jistgħu jżommu l-indipendenza tagħhom sakemm ikun possibbli.  Minn dawn hemm bosta li jagħmlu użu ta’ servizzi għall-anzjani fil-komunità bħal servizz ta’ għajnuna jew kura fid-dar, Telecare, meals on wheels u handyman service.  Minkejja dan kollu, ċerti anzjani, ħafna drabi jħossuhom mwarrba u jsofru minn ċerta solitudni kemm mill-familja u kemm mis-soċjetà.  Ikollhom fuqhom dik id-dieqa għax dejjem waħedhom.  Issa li kibru u m’għadx hemm posthom fis-soċjetà, malli jidlam jispiċċaw jissakkru ġewwa għax jibżgħu li xi ħadd jidħol fuqhom biex jisraqhom.  Għalhekk il-Kunsill Nazzjonali tal-Anzjani kien issuġġerixxa l-introduzzjoni ta’ night shelters għall-anzjani li jixtiequ wens matul il-lejl.  
L-aktar li tkun iebsa l-ħajja għall-anzjani li jgħixu weħedhom hu meta jimirdu u ma jkollhomx min idur bihom.  Ix-xiri ta’ mediċini għoljin jinkwetawhom ukoll jekk ma jkunux intitolati għall-mediċini b’xejn.  Ġieli jiċċaħdu minn xi affarijiet oħra biex ikunu jistgħu jixtruhom.  F’mumenti ta’ mard jixxenqu iżjed għall-wens u kumpanija ta’ xi ħadd li jafdaw fih.  Għalhekk hemm barka u sliem għal dawk li b’ġenerożità jibqgħu jagħtu l-appoġġ u juru imħabba lill-ġenituri tagħhom anzjani  sakemm dawn jagħlqu għajnejhom għal dejjem u fl-istess ħin inisslu dawn is-sentimenti sbieħ f’uliedhom ukoll.  
Nisperaw li b’din il-preżentazzjoni konna ta’ għajnuna biex wieħed ikun jista’ jifhem iżjed il-ħteġijiet u l-aspirazzjonijiet tal-anzjani ta’ issa u tal-futur.”.  

“1.9  It-tbatija li ġġib magħha l-firda u s-separazzjonijiet fil-familja għall-anzjani 

L-anzjani tagħna, li ħafna minnhom huma nanniet, qed iġarrbu tbatija kull darba li jkun hemm separazzjoni fil-familji ta’ uliedhom.  Din ir-realtà qed toħloq problemi addizzjonali għall-anzjani tagħna.  Dan intqal lill-Kumitat dwar l-Affarijiet Soċjali meta ġew spjegati dawn is-sitwazzjonijiet.  

“....Nixtieq nirriferi wkoll għall-problema ta’ familji li qed jitkissru.  Nixtieqkom tagħmlu l-interventions tagħkom dwar x’qed jiġri fejn familja żagħżugħa titkisser.  Ħafna drabi l-partijiet jisseparaw u jsibu refuġju fid-djar ta’ ommhom u missierhom.  U ġara x’ġara, min hi dik l-omm li se tgħid le lill-binha jew lill-bintha li sabet ruħha f’dawn iċ-ċirkostanzi skabrużi?  Dan huwa wkoll kontribut li jagħtu l-anzjani bis-support anke morali.  
Jien kont qed nara d-Demografic Review u sibt li n-number of single parents qiegħed dejjem jiżdied.  Għal tfajla li ssib ruħha f’dawk iċ-ċirkostanzi alla ħares ma jkunx l-appoġġ tal-ġenituri, avolja forsi jkunu nkurlati għaliha għall-iżball li tkun għamlet.  Imma l-ġenituri dejjem ġenituri.”  

Is-Sur Lino Debono, li kien wieħed mill-mistednin li kellna fuq dan is-suġġett qal hekk; 

“.....jiġifieri l-pożizzjoni qiegħda li n-nanniet mhux jieħdu ħsieb it-tfal tat-tfal imma jerġgħu lura jieħdu ħsieb lit-tfal fil-każ ta’ familji mfarrkin.  Jipprovaw kemm jistgħu jwasslu għar-rikonċiljazzjoni però ħafna drabi, kif naraw, ma jirnexxielhomx.  Hija a never ending story. 

Pereżempju aħna ma nistgħux nifhmu kif it-tfal joħorġu mid-dar tagħhom fis-6.00 a.m. biex iġibuhom għandna, ikun maltemp, ma jkunx maltemp, ikunu jifilħu jew ma jkunux jifilħu.  Ovvjament aħna bħala nies ma nistgħux inżommu t-tfal wara s-6.00p.m.  Issa llum għandna ħafna single mothers, single parent families, lanqas single mothers, single parent families.  X’se jsir minnhom dawn?  Mela inti għandek it-tifel jew it-tifla għandhom tarbija miegħek, se jiżżewġu...”

ONOR. JUSTYNE CARUANA:  Hawnhekk għandna daqxejn taħwid!
THE CHAIRMAN:  Din meħuda mit-transcript.  Ħalli nkompli naqra ħalli naraw x’qed jgħid;

“Mela inti għandek it-tifel jew it-tifla għandhom tarbija miegħek, se jiżżewġu probabbli jsibu lil xi ħaddieħor b’tarbija oħra t-tnejn, u se jkollhom it-tielet ġenerazzjoni biex ngħid hekk tal-familji.  Inti qajjimt ħafna punti li ngħid għaliha ma kontx ippreparat li niddiskutihom imma huma realtà.  Forsi jkun hemm it-tieni meeting biex ikollna ċans nistudjaw il-punti li qajjimt int u nirrisponduhom.”  

ONOR. CARMELO ABELA:  Fl-opinjoni tiegħi din mhijiex daqshekk ċara x’ħin taqraha u anke hu stess qed jgħid li ma kienx ippreparat.  Għalhekk naħseb li nistgħu nħassruha.  
THE CHAIRMAN:  Mela nħassruha.  Issa ħalli nkompli naqra u ngħaddu għat-tieni kapitolu.

2.  Kummenti mill-Membri tal-Kumitat dwar l-Affarijiet Soċjali għar-realtajiet diskussi mill-Kunsill Nazzjonali tal-Anzjani.  
2.1.  Apprezzament u rikonoxximent tal-ħidma tal-anzjani għall-ġid tal-familja  
“Għall-anzjani li qed jieħdu ħsieb it-tfal, jiena ngħid li dawn jaħasra għandhom ħafna xogħol imma qatt ma jgergru.  Veru li ħafna minn dan huwa ta’ sagrifiċċju għalihom, imma naħseb li jieħdu pjaċir jagħtu dan il-kontribut.  Jien naħseb li din hija xi ħaġa li l-familja qed iżżommha kważi magħquda.”      

2.2.  Ir-realtà tal-problemi tal-familja meta ma jkunux jistgħu jlaħħqu mal-problemi tal-familji tagħhom  
“Mill-banda l-oħra huwa veru wkoll li nsibu ċerti familji li jkunu jridu jpoġġu lill-anzjani ġo homes.  Din hija r-realtà.  Jiena wkoll ngħix bil-klijenti u l-pazjenti tiegħi.  Xi kultant ikollhom dieqa u jiena ngħid li dawn għandhom raġun.  Kif għedt inti stess fil-bidu, in-nanna tieħu ħsieb lit-tfal tat-tfal għax it-tfal ikunu għamlu loans u allura bilfors iridu jaħdmu u meta l-anzjan jiġi f’dik il-kwarta età, il-loans ikunu għadhom hemm u anke l-problemi tat-tfal ikunu għadhom hemm.  Ċerti familji jkollhom problemi meta l-anzjan ikollu bżonn ċertu kura primarja jew kura li tkun naqra iktar sensittiva u xi kultant ikun diffiċli biex tingħata d-dar.  Aħna nixtiequ li nagħtuha d-dar imma xi kultant l-anzjan ikun ħafna u ħafna aħjar jekk ikun ġo home.”
ONOR. FREDERICK AZZOPARDI:  X’inhi kwarta età?

THE CHAIRMAN:  Naħseb li qed jirriferi għall-aħħar kwart tal-età jekk tqis l-età ta’ 100 sena.  
ONOR. ANTHONY ZAMMIT:  Mill-75 sena ‘l fuq.  
THE CHAIRMAN:   Mela ħalli nkompli naqra;

“.....Veru, l-anzjan aħjar ikun id-dar imma x’tagħmel la l-anzjan, minkejja li jkollu l-familja tiegħu, ikollu bżonn il-kura li mhux qed tingħatalu sew għax ma jkollhomx l-expertise?  Jekk din il-kura tista’ tittieħed aħjar ġo home, allura jien ma nara xejn ħażin li jmur f’home.  L-unika ħaġa li nara ħażin hu jekk lill-anzjani moralment qisek qed timbuttahom hemmhekk.  Jiena dik li ddejjaqni.    

Kif għedt int ukoll, hemm ċerti familji li lill-anzjan jarawh as a burden, imma hemm familji oħra fejn il-ġenitur ma jarawhx as a burden, u tant jixtiequ li jingħata l-kura li jeħtieġ li ma tistax tittieħed id-dar li jifhmu li xi kultant aħjar ikollok a nurse in care 24 hours miegħu.  Kieku ċertu kura nistgħu nagħtuha fil-komunità, naħseb li jkun aħjar imma f’ċerti instances hija impossibbli.”  
Ma nafx jekk hawnhekk tridux ngħidu min kien qed jitkellem u jekk m’iniex sejjer żball kien qed jitkellem l-Onor. Zammit.  
ONOR. ANTHONY ZAMMIT:  Aħna konna għedna li nsemmu biss lill-mistednin.  
THE CHAIRMAN:  Jiena hekk naqbel ukoll imma kont qed nagħmel din it-talba biex tgħiduli intom x’taħsbu fuqha.  (Interruzzjonijiet)  Naqblu.  Issa jekk hemm xi ħadd li jixtieq jirranġa xi ħaġa mid-diskors tiegħu, nitolbu jġibilna l-corrections darb’oħra ħalli nirranġawhom.  Almenu la jkun id-diskors tiegħek għandek id-dritt li tirranġah.  Ħalli nkompli naqra: 
2.3.  Sfidi ġodda għall-anzjani ta’ għada jeħtieġu servizzi innovattivi provduti mill-Istat  

“.....Nafu li Ilum il-familja qiegħda tinbidel, imma kif taħsbu li se tkun is-soċjetà tal-anzjani għada, pitgħada?  Jiġifieri jekk xi ħadd li llum għadu żagħżugħ jinfired mill-familja tiegħu, x’tip ta’ nannu jew nanna se jkun?  X’nanniet, irġiel u nisa, għad nibdew naraw minn hawn u 20 sena oħra?  

Hemm nanniet li jieħdu ħsieb it-tfal imma meta jiġu fil-bżonn ma jsibu lil ħadd min jieħu ħsiebhom.  Wara li jkunu ħadu ħsieb lil kulħadd imbagħad ma jsibu lil ħadd min jieħu ħsiebhom.  Hemm iżjed pressjoni fuq il-gvern biex għada pitgħada jkollna aktar djar tal-anzjani għaliex issa kulħadd jaħdem.  Jekk it-tifrik tal-familji jkompl jiiżdied, allura x’se jiġri min-nanniet tagħna ta’ għada, iżjed milli tal-lum?  Dawn mhu se jkollhom lil ħadd min jieħu ħsiebhom?  Jien qed nimmaġina soċjetà fejn il-familja tkompli titkisser, fejn it-tfal se jbatu mod u l-anzjani se jbatu mod ieħor. Diġa’ iddiskutejna kif it-tfal jistgħu jbatu u allura jekk kollox jibqa’ sejjer kif inhu, kif taħsbu li jista’ jbati l-anzjan?
In-nanniet ta’ għada huma t-tfal tagħna.  Jiena għandi tfal li għandhom tfal ta’ 14-il sena, 10 snin oħra se jkunu nanniet jekk kollox ikun fil-paċi.  Żgur li l-pro-neputijiet tiegħi mhux se jkollhom dik ix-xi ħaġa li qed noffru aħna lin-neputijiet illum.  Għaliex? Għax jekk it-tfal tiegħi llum għandhom 40 sena, għaxar snin oħra jkollhom 50 u jkunu għadhom qed jaħdmu.  Il-liġi tal-pensjoni kif qiegħda ma tippermettilhomx żgur dak il-lussu li huma stess qed jgħixu fih illum.  Il-loans pereżempju, ikunu għadhom hemm. Dawn żgur marbutin b’loans, u żgur li m’għandu ħadd tort għax id-dinja being what it is ma tistax iżżommha.  Aħna mdorrijin ngħidu li l-mara tiegħi rabbiet erbat itfal.  Fil-fatt il-mara tiegħi għaxart itfal rabbiet, l-erbgħa tiegħi u s-sitt neputijiet li għandi.  Alla ħares ma kienx hekk.” 

Jien naħseb li hawnhekk irridu nagħmlu introduzzjoni ftit aħjar biex ngħidu xi tweġiba kien hemm qabel ma jitkellem is-Sur Lino Debono.  Ħalli nkompli naqra: 

“2.4.  Il-firda fil-familji u s-separazzjonijiet joħolqu realtajiet ta’ ħtiġijiet ġodda għall-anzjani ta’ għada

‘‘…aħsbu fl-iktar tifrik tal-familji li jista’ jkun hawn fil-pajjiż, x’tip ta’ nanniet jista’ jkollna u x’inhuma d-diffikultajiet li jista’ jkollna, ħalli mbagħad aħna bħala politiċi nkunu nistgħu naħsbu għal għada dak li qed nimmaġinaw li jista’ jsir illum.’’

‘‘Immaġinaw is-single parents jew dawk li mhux miżżewġin u għandhom it-tfal, u nimmaġinawhom li huma anzjani għada.  X’se tkun il-familja għada?  X’se tkun is-sitwazzjoni tagħhom?  Allura xi rridu nagħmlu aħna jew intom biex nevitaw dawk il-problemi meta naslu f’dak iż-żmien?  X’nistgħu nagħmlu iktar għall-anzjani fil-komunità?  Pereżempju waħda mill-ideat li jien kelli li setgħet issir anke minn grupp ta’ anzjani stess, kienet li nagħmlu telefonati lill-anzjani li jkunu waħidhom u jħossumhom lonely.’’

2.5  L-enerġija tal-anzjani tista’ tkun użata biex ittaffi l-istress tal-familji tal-lum

“Tkun ħaġa tajba li naraw kif nużaw dan it-tajjeb u din l-enerġija li għandkom biex ngħinu.  Aħna hawnhekk niddiskutu ħafna d-diffikultajiet mill-aspett familjari, l-aspett ikrah, però min-naħa tagħkom, bl-enerġija tagħkom, kif nistgħu nagħmlu channelling tagħha biex ngħinu lill-familji li qed ikollhom ħafna stress li eventwalment iwassal anke għat-tifrik tal-familja?  X’taħsbu li nistgħu nagħmlu konkretament?  Ovvjament toħlom ħafna però trid tara konkretament x’jista’ jsir.”

2.6.  Il-problemi ta’ nuqqas ta’ nurses fid-djar tal-anzjani

“…Qed nieħu gost ninnota li dan il-Kumitat qiegħed iħares lejn il-ġejjieni u l-futur mil-lat ta’ problemi ġenerazzjonali.  Imma jien naħseb li rridu wkoll - u naħseb li dan il-Kumitat diġa’ għamilha - niffokaw fuq il-problemi li hemm illum għax jien nidħol f’diversi homes tal-anzjani tal-gvern jew privati low cost peress li naħdem fuq din l-area.  Ġieli dħalt ukoll fil-home tal-Knisja li hemm fin-naħa tagħna u rrid ngħid li ninnota ċertu limitazzjonijiet.  Bla dubju ta’ xejn, il-limiting factor hu n-nurses.”

ONOR. FREDERICK AZZOPARDI:  Jien naħseb li hawnhekk qegħdin nikkwotaw aktar minn persuna waħda u qed nibqgħu għaddejjin.  Naħseb li wieħed għandu jirreferi l-opinjoni ta’ persuni differenti u mhux ta’ persuna waħda!

ONOR. ANTHONY ZAMMIT:  U mbagħad naslu għad-deċiżjonijiet. 

ONOR. JUSTYNE CARUANA:  Fil-fatt kapitlu 2 suppost li qiegħed għall-kummenti mill-membri tal-Kumitat.  

ONOR. CARMELO ABELA:  Din hija attribwita għas-Sur Lino Debono li mhuwiex membru tal-Kumitat.  Allura dik għandha titneħħa minn hemmhekk u nqiegħduha f’post ieħor. 

THE CHAIRMAN:  Point taken.  Ħalli nkompli naqra: 

“Bla dubju ta’ xejn, il-limiting factor hu n-nurses.  Hemm nuqqas kbir ta’ nurses. Pereżempju fid-dar tal-anzjani tal-Imsida u d-dar tal-anzjani tal-Furjana hemm persuna waħda u din mhijiex nurse li tinbidel.  Jiġifieri jekk persuna tkun bil-leave, mhux tidħol persuna oħra minflokha imma ma jkun hemm ħadd.  Jekk min-naħa l-oħra nurse kwalifikata tkun bil-leave, tista’ tiġi nurse miċ-Ċentru tas-saħħa biex pereżempju tagħti l-injections li jkun hemm bżonn tagħmel.  Ma jkunx hemm carers ta’ ċertu kwalifiki.
Issa jien naf li d-Dipartiment tal-Anzjani u anke l-ETC qegħdin jipprovdu korsijiet ta’ carers u naħseb li dan huwa importanti imma hemm limitazzjonijiet kbar.  M’ilux ukoll kelli l-okkażjoni niltaqa’ ma’ qassis minn Ħal Tarxien li huwa responsabbli mid-djar tal-anzjani tal-Knisja.  Dan, in poche parole qalli li jekk il-Gvern mhux se jgħin lid-djar tal-Knisja, dawn għandhom futur qasir ħafna.  Jiġifieri fil-ġejjieni, dawn se jitnaqqsu u allura wieħed se jiġi dipendenti fuq il-Gvern.  Dik hi l-problema. 

Dan l-aħħar kelli l-okkażjoni ninnota persuna li kienet taħdem f’kunsill lokali biswit dar tal-anzjani.  U meta din il-persuna ħarġet bil-pensjoni, iddeċidiet li tieħu ħsieb waħda mill-anzjani li kienet taf, li llum għandha 102 sena.  Fil-verità, tispirak din il-ħaġa għax jien naħseb wieħed jista’ jibda jittargitja persuni li joħorġu bil-pensjoni għax forsi jistgħu jsibu l-ħin biex jikkontribwixxu lejn persuni li m’għandhomx familjari.”

2.7.  Hija realtà li jista’ jkollna djar tal-anzjani low-cost?

“…semma djar tal-anzjani low-cost.  Din l-espressjoni qatt ma smajtha.  Tajba, qatt ma ġietni f’moħħi u qatt ma kont kapaċi ngħidha, imma x’inhi l-opinjoni tagħkom jekk għada pitgħada jibqa’ jkollna djar tal-anzjani low-cost?  Għandu jkollna djar tal-anzjani low-cost?  Ma nafx x’hemm fuq dan is-suġġett u allura dak li nisma’ mingħandkom jagħtini fuq xiex naħseb.”

2.8.  Id-diffikultajiet u l-ġejjieni għad-djar tal-anzjani

“Aħna se nimxu lejn policy fejn jekk jista’ jkun, ikollna ħafna djar tal-anzjani, jew se naraw kif lill-anzjan inħalluh fil-komunità tiegħu?  Fejn hu l-aħjar kwalità ta’ ħajja għall-anzjan?  L-anzjan, meta jkun fid-djar tal-anzjani jispiċċa kaboċċa ħajja, fis-sens li jkollu schedule; jiekol filgħodu, imur quddiesa, jieħu t-tè, eċċ. Jiġifieri hemm attenzjoni biss lejn il-moħħ jew lejn l-istonku tal-persuna?  Qed nitkellem goff biex niftiehem żgur.  Dan jibqa’ jgħix għax l-istonku huwa tajjeb u jekk ma jkunx interessat iżjed lanqas ikun jaf jekk hux it-Tnejn, it-Tlieta jew l-Erbgħa?  Kif se ngħinu lill-anzjani fid-djar tal-anzjani jibqgħu interessati lejn dak li kienu jagħmlu f’ħajjithom?”

2.9 Id-diffikultajiet u l-ġejjieni għad-djar tal-anzjani tal-Knisja

“Jekk veru djar tal-anzjani tal-Knisja għandhom dawn id-diffikultajiet, għada pitgħada fejn nistgħu nispiċċaw?  Iva, kif qal l-Onor. Farrugia taħsbu fuq il-lum, imma l-problema tal-lum fil-probabilità hija wkoll problema ta’ għada bit-trends tal-lum.  Ħarsu lejn id-demographic changes u lilna għidulna jekk taħsbux li se tkun sitwazzjoni tal-biża’ jekk jibqa’ jiġri hekk.” 

3.  Suġġerimenti mill-esperti 

“Matul it-tieni laqgħa dwar is-suġġett, il-Kunsill Nazzjonali tal-Anzjani ppreżenta lill-Kumitat numru ta’ rakkmandazzjonijiet bi tweġiba għall-mistoqsijiet li l-Membri tal-Kumitat qajmu fil-laqgħa preċedenti.”

Issa minflok ngħidu fil-laqgħa preċedenti nistgħu ngħidu “għall-mistoqsijiet li l-Membri tal-Kumitat qajmu” u tieqaf hemm.  Jiġifieri nħassru “fil-laqgħa preċedenti.”

U minflok dak il-kliem nistgħu ngħidu “fil-kapitlu preċedenti” għax fil-kapitlu 2 konna qed indaħħlu l-kummenti tal-Membri Parlamentari.  Mela allura nneħħu l-kliem “fil-laqgħa preċedenti” u minflok ngħidu “fil-kapitlu preċedenti” biex min ikun qed jaqrah sentejn oħra jkun jista’ jsegwi mill-kapitlu 2.  Qegħdin miegħi jew le?  Jiġifieri din tiġi tinqara hekk;

“.....il-Kunsill Nazzjonali tal-Anzjani ppreżenta lill-Kumitat numru ta’ rakkmandazzjonijiet bi tweġiba għall-mistoqsijiet li l-Membri tal-Kumitat kienu qajmu kif jidhru fil-kapitlu preċedenti.” 

(Interruzzjonijiet)  Mela nħallu kollox kif inhu għax la ma fhimtuniex intom mhux se jifhmuna n-nies hemm barra.  Issa ħalli nkompli naqra: 

3.1  Aktar childcare centres
“Meta ma jkunx hemm in-nanniet id-dar, bħalma hemm illum, min se jieħu ħsieb lit-tfal żgħar biex l-omm tkun tista’ toħroġ taħdem?  L-ommijiet żgħażagħ tal-futur bilfors ikollhom jirrikorru għal użu akbar ta’ childcare centres.  Mela n-numru ta’ dawn iċ-childcare centres irid jiżdied sew biex ikun jista’ jilqa’ għad-domanda tal​-futur, però dawn iridu jkunu low cost kemm jista’ jkun biex ikunu jistgħu jlaħħqu magħhom il-ġenituri.  Kif jista’ jsir dan?”

Din kienet kwotazzjoni u allura naħseb li trid tiġi fl-inverted commas.  Mela nirranġawha ftit.  

 3.2 Low-cost nurseries

“Nisa li jkunu rtiraw mix-xogħol barra mid-dar u fid-dar ikun baqa’ biss il-mara u r-​raġel, jistgħu jiġu mħajra jiftħu nursery ġo darhom stess fejn ikunu jistgħu jilqgħu minn 5 sa 7 itfal żgħar ta’ taħt it-tliet snin, jekk ikollhom spazji adattati ġo darhom. Naturalment dan isir bi ħlas u b’liċenzja mill-Gvern biex wieħed jaċċerta ruħu minn ambjent attrezzat għat-tfal fejn ikunu jistgħu jilagħbu ġewwa u barra għall-arja, b’faċilitajiet ta’ iġjene, kenn u sens ta’ sigurtà u bla ebda periklu.  Għajnuna tista’ tiġi mill-Gvern stess biex in-nursery tiġi attrezzata b’mod modern permezz ta’ sussidju.

Jistgħu jiftħu numru ta’ nurseries bħal dawn fl-istess belt u raħal u t-tfal jistgħu jirreġistraw fil-kunsilli lokali jew fin-nursery stess, skont il-ftehim li jsir mal-Gvern. Biex jinżamm l-istandard mixtieq ikun hemm bżonn ta’ spettorat mill-​Gvern.  B’hekk nisa pensjonanti attivi jistgħu jkunu ta’ servizz fil-komunità u fl-istess ħin ikollhom ukoll introjtu żgħir.  Courses ta’ training ikunu meħtieġa wkoll biex il-​caring mogħti lit-tfal żgħar ikun adattat.”

ONOR. FREDERICK AZZOPARDI:  Meta hawnhekk qegħdin ngħidu “suġġerimenti mill-esperti”, qegħdin nirreferu għall-Membri tal-Kunsill Nazzjonali tal-Anzjani? 

THE CHAIRMAN:  Iva. 

ONOR. FREDERICK AZZOPARDI:  Mela allura għalfejn ma nagħmlux mill-ewwel Membri tal-Kunsill għax kif inhi bħalissa jistgħu jagħtuna x’nifhmu li kienu nies oħra.

  

THE CHAIRMAN:  Punt tajjeb.  Mela nagħmluha hekk; “Suġġerimenti mill-kelliema tal-Kunsill Nazzjonali tal-Anzjani”.  Avolja kien hemm jidhirli xi persuni oħrajn. 

ONOR. FREDERICK AZZOPARDI:  Imma l-Kunsill Nazzjonali..... 

THE CHAIRMAN:  Naħseb li għandek raġun għax dawn kollha jagħmlu parti mill-Kunsill Nazzjonali tal-Anzjani.   Issa ħalli nkompli naqra;

3.3 Anzjani li jkomplu jgħixu fil-komunità

“Nixtiequ nerġgħu nfakkru li l-life expectancy tal-Maltin hija waħda mill-aktar għolja fil-pajjiżi tal-Ewropa, grazzi għal-livell ta’ għajxien u servizzi ta’ saħħa li ngawdu.  Għall-irġiel il-life expectancy hija ta’ 77.2 sena u għan-nisa hija ta’ 81.8 sena.  In-numru ta’ anzjani li qegħdin jgħixu sad-90 sena qiegħed jiżdied ukoll.  In-numru ta’ anzjani mistenni li se jibqa’ jikber u sal-2050 il-popolazzjoni ta’ dawk li huma ‘l fuq minn 65 sena se tlaħħaq il-5% tal-popolazzjoni Maltija kollha.  Dawn il-projections huma meħudin mid-Demographic Review ippubblikat fl-2008.”

THE CHAIRMAN:  Naħseb li nagħmlu tajjeb jekk nibagħtu dawn iċ-ċifri lill-NSO ħalli jiċċekkjawhom.  Anzi nistgħu ngħidu lill-NSO jiġu jagħmlulna preżentazzjoni fuq ċerti realtajiet ħalli aħna nkunu ċerti. 

“Ħaġa li wieħed jinkoraġġixxi hi li l-anzjani jibqgħu jgħixu fil-kumdità ta’ darhom sakemm hu possibbli.  Biex dan iseħħ, però wieħed irid itejjeb is-servizzi fil-komunità.”

3.4 Servizzi fil-komunità għall-futur

“Numru ta’ anzjani avvanzati fl-età li numru minnhom ikunu jgħixu waħedhom għax uliedhom kollha jkunu żżewġu u huma jkunu romlu wkoll, ikollhom bżonn ta’ servizzi oħra fil-komunità barra dawk li jeżistu bħalissa, jiġifieri l-użu tat-Telecare, Home Help bħala għajnuna fix-xogħol tad-dar, meals on wheels u handyman service.  Ikun xieraq li jiġi introdott servizz ta’ welfare biex is-social workers ikunu jistgħu jżuru lil dawn l-anzjani darba fil-ġimgħa u jaraw li saħħithom hija tajba u jekk le, ikunu huma stess li jsejħu t-tabib fil-komunità. 

Is-social worker tara wkoll jekk hemmx xi ħaġa ta’ periklu fid-dar jew jekk hemmx xi ħaġa li qiegħda tinkwieta lill-anzjan.  Tiswijiet fid-dar li tinduna bihom, bħal xi tieqa li ma tingħalaqx sew, xi ħġieġa li nkisret, xi vit iqattar, xi serratura li trid tinbidel, eċċ, tkun is-social worker li tieħu azzjoni dwarhom billi ssejjaħ il-handyman provdut mill-Gvern meta l-anzjan ma jkunx jaf xi jrid jagħmel.  Hi tara wkoll li l-ikel li l-anzjan ikun qiegħed jiekol ikun adegwat għal saħħtu.  Fuq kollox, is-social worker tista’ tkun dik il-persuna li fiha l-anzjan jafda, jibda jieħu pjaċir ikellem u li fiha jsib mezz biex ma jħossux waħdu u iżolat.

Naturalment dawn is-social workers ikunu nies li jkunu ġew imħarrġa għal dan it-tip ta’ xogħol u jkunu professjonali fix-xogħol tagħhom.  Social worker tista’ tkun allokata għal belt jew raħal wieħed biex b’hekk tkun tista’ tagħmel follow-up għal kull anzjan, mill-inqas darba fil-ġimgħa.  Record ta’ dawn il-visti irid ikun miżmum u jkun hemm bżonn ukoll forma ta’ spettorat biex ikun hemm is-serjetà.  Dan jirrikjedi li f’kull kunsill lokali jinbena database tal-anzjani li qegħdin jgħixu waħedhom u li għandhom mill-inqas 75 sena jew aktar.”

3.5  Iżjed djar għall-anzjani

“Iżda jiġi żmien meta l-anzjan jibda jħossu li qiegħed jitlef l-awtonomija tiegħu u ftit ftit jibda jsir dipendenti fuq ħaddieħor.  Jekk fil-familja hemm min jista’ jagħti daqqa ta’ id, għax ikun għadu anzjan żagħżugħ jew young old, u jkun irtira mix-xogħol, allura m’hemmx isbaħ milli wieħed jirċievi kura b’imħabba u rispett minn uliedu stess.  Iżda għal dawk li m’għandhomx, ikollhom jirrikorru għar-residenzi għall-anzjani.

Konna semmejna meta ġejna quddiemkom l-ewwel darba, li fid-djar tal-Gvern hemm 759 resident, fid-djar tal-Knisja hemm 768 resident u fid-djar tal-anzjani Privati hemm 707 anzjan, b’total ta’ 2,234 resident.  Billi l-popolazzjoni anzjana mistennija li tkompli tikber fil-futur, kif għedna diġa’, ma’ dawn ir-residenzi eżistenti se jkun hemm żgur bżonn ta’ iżjed residenzi ġodda għall-anzjani.  Aħna nissuġġerixxu li fil-bini ta’ djar oħra għall-anzjani, b’joint-ventures bejn il-Gvern u l-privat, wieħed iktar għandu jimmira għal costing modest u mhux binjiet b’lussu li wieħed jista’ jgħaddi mingħajru.  Billi hemm waiting lists twal fid-djar tal-Gvern u tal-Knisja, wieħed għandu joffri tax rebates raġonevoli għal dawk li jkollhom jidħlu fi djar privati fejn il-miżati huma għoljin ħafna imma li wieħed ikollu jirrikorri għalihom għax assolutament ma jkunx jista’ jagħmel mod ieħor u tal-familja jkollhom iġorru piż finanzjarju qawwi.”

ONOR. CARMELO ABELA:  Fuq din il-biċċa fejn qed jingħad li hemm bżonn ta’ aktar djar tal-anzjani naħseb li ladarba hawn din l-enfasi fuqhom, jistax il-Kumitat jikkonsidra li nqabbdu an independent audit fuq id-djar tal-anzjani tal-Gvern, tal-Privat u tal-Knisja, huma x’inhuma, naraw min huma l-epserti li jistgħu jgħinuna, nagħtuhom il-fiduċja tagħna, u jħejjulna rapport fuq x’inhuma l-istandards, jekk huwiex qed jingħata l-value for money u x’servizzi jingħataw dawn l-anzjani.  Fil-fatt il-membri min-naħa tal-Kunsill Nazzjonali tal-Anzjani qalu huma stess li qed nimlewlhom żaqqhom lill-anzjani u daqshekk.   

Naħseb li din għandha tkun waħda mill-proposti tagħna bħala Kumitat.  Naraw jekk aħniex se nqabbdu grupp indipendenti jew le, naraw min jista’ jgħinna, bħal pereżempju, xi ħadd mill-Università eċċ. jew inkella lill-Awditur Ġenerali. 

THE CHAIRMAN:  Point taken.  Ħalli nkompli naqra;

3.6  Sheltered housing għall-anzjani
“Dawk l-anzjani li jkunu għadhom jixtiequ jgħixu fil-komunità u li jkunu assolutament waħedhom, jistgħu jiġu mwensa permezz ta’ sheltered housing li jista’ jinħoloq fil-housing estates tal-Gvern li jeżistu f’partijiet differenti ta’ Malta.  Appartamenti fis-sular ta’ isfel li jitbattlu għandhom jiġu konvertiti f’units għall​-anzjani u f’kull unit jistgħu jiġu akkomodati tliet anzjani li jagħżlu li jgħixu flimkien u joffru wens u kumpannija lil xulxin.  Sistema ta’ night watch jew patrol toffrilhom aktar protezzjoni minn xi atti  kriminali fuqhom.”

3.7  Night-care shelters

“In-night care shelters li fil-passat kemm-il darba konna ssuġġerejna, issa għandna l-pjaċir ngħidu li fetaħ l-ewwel wieħed minnhom.”

Issa minn dakinhar sal-lum infetħu diversi oħra. 

3.8 Long-term care għall-anzjani

“Meta l-anzjan isir tant fraġli fl-aħħar snin tal-ħajja tiegħu u jsir dipendenti għal kollox f’dik li hi ndafa personali, biex jiekol, biex jorqod, eċċ. allura jkun wasal iż​-żmien ta’ long-term care.  Bħalma tarbija jkollha bżonn ta’ kull forma ta’ għajnuna hekk ukoll ikollu bżonn l-anzjan f’dawn iċ-ċirkostanzi.  Meta jinstabu membri tal-familja li b’ġenerożità kbira joffru li jidħlu għall-piż ta’ caring, ikun xieraq li jiġu mogħtija remunerazzjoni mill-Gvern u jiġu mogħtija credits għall-fini tal-pensjoni.  Wara kollox, aħna nafu li sodda f’St Vincent de Paule tiswa mal-Lm24 jew €56 kuljum!  Dawn il-familji jkunu qegħdin jiffrankaw piż finanzjarju sew lill-Gvern.

St Vincent de Paule llum meqjus bħala geriatric hospital u huwa intiż biex joffri long-term care lill-anzjani li jkunu saru tant fraġli fis-saħħa tagħhom.  Bħalissa n-numru ta’ anzjani f’SVDP ilaħħaq mal-1,250 anzjan u hemm waiting list twila ħafna.  B’sodisfazzjon ngħidu li għadha kemm tlestiet blokka ġdida jisimha Papa Ġwanni Pawlu II li takkomoda 144 sodda u li fiha hemm 2 swali għall-kura ta’ anzjani bid-dimenzja.”

ONOR. FREDERICK AZZOPARDI:  Fejn hemm tan-night shelters ta’ min wieħed jgħid li din is-soluzzjoni nstabet fit-tali sena.  Anke fejn qed jingħad li nfetħu dawn is-swali jkun tajjeb li ngħidu meta nfetħu. 

THE CHAIRMAN:  Naħseb li għandek raġun.  Sa paġna 17 Miss Scerri kienet qiegħda tagħmel il-footnotes minn fejn kienet qiegħda tieħu dawn il-kwotazzjonijiet.  Minn paġna 18 lil hawn ma kellniex aktar footnotes minn fejn qed nieħdu l-kwotazzjonijiet u allura jkun tajjeb li nerġgħu nagħmlu l-istess ħaġa u nuru l-footnotes tal-kwotazzjoni. 

ONOR. FREDERICK AZZOPARDI:  B’hekk inkunu nafu f’liema żmien kienu. 

THE CHAIRMAN:  Kif kellna footnote nru 4, fejn kien hemm miktub “Laqgħa tal-Kumitat dwar l-Affarijiet Soċjali Nru. 15 tat-28 ta’ Jannar” ikun hemm footnote oħra biex in-nies ikunu jafu....   

ONOR. FREDERICK AZZOPARDI:  U għal-liema perjodu qed jirreferi wkoll. 

ONOR. CARMELO ABELA:  Naħseb li jkun tajjeb li jkollna lista tan-night care shelters u kemm hemm anzjani fihom għax ladarba ssemmew ikun tajjeb li jkollna informazzjoni sħiħa u aġġornata dwarhom.  (Interruzzjonijiet)

THE CHAIRMAN:  Mela ħalli nkompli naqra; 

3.9  Anzjani fl-isptar Mater Dei 

“Fix-xitwa numru ta’ anzjani jaqgħu vittmi tal-influwenza u jkollhom jiġu meħuda l-isptar għall-kura fl-isptar Mater Dei.  Jiġri li meta dawn ifiequ, qrabathom mhux dejjem jaċċettawhom lura fid-dar.  Smajna li hemm madwar 80 każ ta’ social cases bħal dawn.  Sodod meħtieġa fl-isptar allura jiġu blocked.  Smajna li dawn is​-social cases ġew trasferiti għall-Karen Grech Wing tal-Isptar San Luqa li ġie refurbished biex jilqa’ l-anzjani evakwati minn Mater Dei.  Smajna wkoll li Jean Antide Ward f’Mount Carmel Hospital hija extension oħra għall-anzjani.  Aħna nissuġġerixxu li jkun hemm sistema ta’ short-term beds għal każi bħal dawn ġo SVDP fil-wing il-ġdida.  Però, il-prinċipju ta’ short-term beds irid jiġi inforzat bħalma kienet is-sistema fl-isptar Zammit Clapp li kien jintuża għall-​fini ta’ rehabilitation biss!

3.10  Azzjoni kontra l-vjolenza fuq l-anzjani

“Hemm bżonn ta’ makkinarju legali biex l-anzjani jiġu protetti minn abbużi minn terzi persuni.  Abbużi jistgħu jkunu f’forom differenti, bil-kliem permezz ta’ theddid, fiżiċi, fejn wieħed jasal biex jerfa’ jdejh fuq anzjan li ma jkunx jista’ jiddefendi ruħu għax saħħa m’għandux, jew meta anzjan jiġi mċaħħad minn ikel u xorb neċessarju jew jiġi traskurat fl-indafa personali tiegħu bħala forma ta’ rikatt.  Jista’ jkun hemm abbużi finanzjarji miċ-ċekkijiet tal-pensjoni jew testmenti sforzati, bejgħ jew serq ta’ oġġetti mid-dar u kull forma ta’ abbuż bla kuxjenza ta’ prokuri ġenerali.  Is-social worker li semmejna aktar ‘il quddiem u li rrakkmmandajna li darba f’ġimgħa tinvista lill-anzjani li jkunu għadhom jgħixu waħedhom f’darhom, tista’ toffri din is-sorveljanza kontra forom ta’ vjolenza u jekk ikun hemm bżonn tirrapportahom ukoll.  Għalhekk qegħdin nirrakkmandaw li tiġi introdotta leġiżlazzjoni biex min ikun ħati ta’ vjolenza fuq anzjani vulnerabbli jkun penalizzat kif jixraq.”

THE CHAIRMAN:  Grazzi.  Għal-lum nistgħu nieqfu hawn u nkomplu dan is-suġġett fil-laqgħa li jmiss. Il-Kumitat huwa aġġornat għal nhar it-Tlieta 24 ta’ Mejju 2011.

Fid-9:10 p.m. il-Kumitat aġġorna għal nhar it-Tlieta 24 ta’ Mejju 2011.

